
TGCh – Dilyniant
Cyflwyniad
Nod y safonau TGCh yw annog ymgeiswyr i ddatblygu ac arddangos eu sgiliau o safbwynt defnyddio TGCh i gyflawni tasg neu weithgaredd trwy ddarganfod, archwilio, cyfnewid, datblygu a chyflwyno gwybodaeth (testun, delweddau a rhifau). Yn y bôn, mae’r safonau’n ymwneud â datblygu a chydnabod gallu ymgeiswyr i ddewis a chymhwyso sgiliau TGCh mewn ffyrdd sy’n briodol i’w cyd-destun penodol nhw. Fodd bynnag, gellir defnyddio’r safonau hefyd i helpu unigolion i wneud cysylltiadau â chyd-destunau llai cyfarwydd a datblygu eu gallu i symud ymlaen i lefelau cymhwysedd uwch.  
Mae technegau ar gyfer defnyddio systemau a meddalwedd TGCh yn hanfodol, ond mae sgiliau cymhwyso yn hanfodol hefyd, megis gwneud penderfyniadau ynghylch perthnasedd gwybodaeth ac ansawdd gwaith. Mae technegau a sgiliau cymhwyso’n cyfrannu at ddeall tasg neu weithgaredd, penderfynu ar y dull gorau o gyflawni’r dasg neu’r gweithgaredd, a chyflwyno canlyniadau gan ystyried pwrpas a chynulleidfa. Cynlluniwyd y safonau er mwyn cydnabod cynnydd ymgeiswyr o ran y technegau sy’n gosod y sylfeini a’r sgiliau cymhwyso.  
Caiff dilyniant trwy bob un o’r lefelau ei arddangos gan allu cynyddol i reoli’r broses gyfan, gan ddefnyddio TGCh: 

Deall tasg neu weithgaredd  

Darganfod a dewis gwybodaeth
      Datblygu gwybodaeth

Cyflwyno canfyddiadau.
Nid yw’r safonau yn nodi pecynnau caledwedd neu feddalwedd penodol, ond cymerir yn ganiataol y bydd yr ymgeiswyr yn gweithio gydag offer a meddalwedd sy’n briodol i’w gwaith, eu hastudiaethau neu weithgareddau eraill.  
Mae pob un o lefelau’r sgil yn ymgorffori’r lefelau blaenorol ac yn adeiladu arnynt.  
Os bydd geiriad safon yn union yr un fath ar wahanol lefelau, mae’n bwysig nodi y bydd y dilyniant ynghlwm wrth agwedd arall ar y safon. Er enghraifft, mae’r gofyniad i “adnabod a defnyddio nodweddion rhyngwyneb” yn ymddangos ar bob lefel, o Lefel Mynediad 1 i Lefel 3, ond mae’r dilyniant ynghlwm wrth y ffaith y bydd cymhlethdod a manylder y nodweddion rhyngwyneb yn fwy heriol ar bob lefel.  
Ar y tair Lefel Mynediad mae’n ofynnol i ymgeiswyr ddefnyddio systemau a sgiliau TGCh mewn cyd-destunau cyfarwydd a hygyrch er mwyn cyflawni tasgau a roddir a chyflwyno gwybodaeth. Mae’r sgiliau TGCh y mae’r sefyllfa neu’r dasg yn gofyn amdanynt yn glir ac yn syml. Rhoddir arweiniad a chyfarwyddyd gan diwtor, athro neu hyfforddwr.  
Ar Lefel 1 mae’n ofynnol i ymgeiswyr ddefnyddio systemau TGCh i ddarganfod, datblygu a chyflwyno gwybodaeth rifiadol, destunol a graffigol syml yng nghyd-destun tasgau byr a syml gan ddefnyddio technegau sylfaenol. Dylai ymgeiswyr wybod sut mae defnyddio technoleg yn ddiogel, gofalu am offer ac osgoi colli data. Dylent wybod hefyd sut mae anfon a derbyn e-bost, a gwybod at bwy i droi os bydd pethau’n mynd o chwith.  
Ar Lefel 2 mae’n ofynnol i ymgeiswyr ddefnyddio systemau TGCh yn annibynnol i gyflawni tasg eithaf syml, chwilio’n effeithiol, olrhain gwybodaeth newydd a’i chyflwyno gan ystyried pwrpas a chynulleidfa. Rhaid iddynt gyfuno gwybodaeth mewn modd cyson, er enghraifft cyfuno testun â delweddau neu rifau. Mae’r gweithgareddau’n gofyn am ystod ehangach o dechnegau a mwy o gamau nag ar Lefel 1. Dylai ymgeiswyr fedru mewnbynnu fformiwlâu wrth ddefnyddio meddalwedd priodol i gynhyrchu cyfrifiadau syml megis cyfansymiau. Rhaid iddynt ufuddhau i gyfreithiau hawlfraint a chyfrinachedd a rheoli peryglon i iechyd a diogelwch, a diogelwch gwybodaeth. Dylent fedru adnabod gwallau a’u hachosion a bod yn ymwybodol o ffyrdd o leihau’r risg a achosir gan firysau. Dylent wybod sut mae anfon a derbyn negeseuon e-bost ag atodiadau.
Ar Lefel 3 mae cymhlethdod y gweithgareddau a’r technegau sydd eu hangen yn fwy, megis y gallu i greu strwythurau a gweithdrefnau ar gyfer datblygu testun, delweddau a rhifau. Mae’n ofynnol i ymgeiswyr gynllunio a chyflawni o leiaf dau weithgaredd, a rhaid i un o’r gweithgareddau hynny ymdrin â TGCh3.1, TGCh3.2 a TGCh3.3. Rhaid iddynt fedru rheoli eu gwaith yn annibynnol, gan gynnwys y dechnoleg a’r meddalwedd y maent yn eu defnyddio. Mae hynny’n cynnwys ufuddhau i gyfreithiau hawlfraint a rheolau cyfrinachedd; dilyn arferion gweithio diogel ac osgoi colli gwybodaeth; adnabod gwallau; a lleihau’r risg a achosir gan firysau. Mae angen i ymgeiswyr fod yn ymwybodol o oblygiadau ehangach defnyddio TGCh.  
Mae’r ffocws ar ddull gweithredu beirniadol, sy’n gofyn i ymgeiswyr lunio barn am eu gwaith – o safbwynt cyflymder, rhwyddineb ei ddefnyddio, ymdrech a chywirdeb – a chymharu eu defnydd o TGCh â systemau eraill a dulliau o wneud y gwaith â llaw.  
Ar Lefel 4 mae ffocws y safon ar sicrhau bod ymgeiswyr yn datblygu eu sgiliau TGCh ac yn eu cymhwyso i’w gwaith, eu hastudiaethau neu weithgareddau eraill dros gyfnod estynedig (ee tua thri mis) â chryn annibyniaeth. Bwriad y cyfnod estynedig yw sicrhau bod digon o gyfleoedd i’r gwaith ddatblygu ac i’r ymgeisydd fonitro a myfyrio’n feirniadol ynghylch ei gynnydd ac effeithiolrwydd ei sgiliau TGCh, fel y gall addasu ei strategaeth i gwrdd â gofynion newydd ac adborth gan eraill.  
Mae angen i ymgeiswyr ddangos eu bod yn gallu: 

· cynllunio eu defnydd o sgiliau TGCh yn strategol 

· cymhwyso’r sgiliau hynny’n effeithiol ac yn bwrpasol dros amser  

· monitro ac adolygu eu gwaith, gan gynnwys y modd y mae eu sgiliau’n datblygu
· myfyrio’n feirniadol ynghylch eu cynnydd.  

